
			Para todos os nenos que, coma Luciano, 


			adquiriron o sentido do ritmo co metrónomo 


			das metralladoras.


		




		

		


		

			Dilegua, o notte!


			Tramontane, stelle!


			Tramontane, stelle!


			Al alba vincerò.


			Vincerò! Vincerò!


			Giussepe Adami e Renato Simoni, Turandot


		




		

		


		

			

				PERSONAXES


			


			(Todos os personaxes son adolescentes)


			Luciano Cardone


			As xemelgas Ramírez (Michelle e Mabel)


			Sarxento Unamuno


			Comandante Cienfuegos


		






			

				ESPAZO ESCÉNICO


			


			Estamos en guerra. Os que a fan son rapaces e rapazas, pero non se trata de ningún xogo. O medo e a morte planean coma voitres sobre os personaxes de maneira constante.


			Trincheira esbandallada. Nichos escavados na area para o descanso dos soldados. Unha árbore raquítica queimada polos bombardeos. Sacos de area. Na esquerda, oco máis profundo reforzado con madeiras, cunha manta raída a maneira de cortina. É o “cuarto” da comandante. Os soldados rasos fan vida no exterior. Cascos, armas e demais equipamento, tirados en desorde por todas partes. Unha caixa de madeira. Xunto ao nicho que corresponde a Luciano, un gramófono de manivela e uns discos.


		






			

				1 
A CAPTURA


			


			Noite na trincheira. Sopra o vento. Os grilos cantan.	
O sarxento Unamuno e as soldados Ramírez dormen a perna solta nos seus respectivos nichos. Luciano, deitado sobre a faldra dereita da trincheira, fai garda, apuntando o seu fusil entre dous sacos.


			Luciano levanta o casco e mira ao seu redor. Constata que todo o mundo está durmido. Con coidado, arrástrase polo chan ata o lugar onde están o seu gramófono e os seus discos.


			Longo ronquido do sarxento Unamuno. Luciano queda moi quieto, pegado á parede da trincheira e mira de esguello ao seu oficial. Todo parece tranquilo. O ronquido irase repetindo a intervalos regulares.


			Luciano carga coas súas cousas e comeza a gabear pola rampla da trincheira. Ronquido entrecortado dunha das xemelgas. Luciano asústase e case deixa caer o gramófono. Sosteno in extremis. O ronquido entrecortado irase repetindo a intervalos regulares, sumándose ao anterior.


			Moi amodo, Luciano continúa rubindo pola trincheira. Xusto cando está no máis alto, respiración sibilante da outra xemelga. Luciano tómbase na crista da trincheira agarrando o casco con ambas mans xusto no momento en que ía caer rodando. A respiración sibilante repítese a intervalos regulares sumándose aos anteriores ruídos.


			Luciano érguese. Sacode o po e pon o casco. O vento, os grilos, os ronquidos e os asubíos forman unha base rítmica. Luciano séntea. Déixase levar. Comeza a borboriñar unha melodía improvisada. Aos poucos, sen se dar de conta, vai aumentando o volume.


			O sarxento Unamuno esperta e decátase do que está a pasar. O seu ronquido deixa de escoitarse. Luciano nota que algo raro está sucedendo, deixa de cantar e mira aos seus compañeiros. O sarxento faise o durmido e finxe roncar de novo.


			Luciano tranquilízase e volve ao seu canto. Está mirando cara ao outro lado da trincheira, cara a onde está a súa liberdade, e non cae na  conta  de que o sarxento se levantou e se achega a el, finxindo en todo momento o ronquido.


			No momento de maior emoción do seu canto, a man do sarxento apóiase no seu ombreiro e a lanterna do seu superior aluméalle a cara. Co susto, Luciano cae ao chan, esvara e acaba no centro da trincheira cun considerable estrondo. As xemelgas espertan.


			MICHELLE


			(Axitando á súa irmá.) Alerta! Atácannos!


			MABEL


			(Amodorrada.) Cinco minutos máis, mamá...


			MICHELLE


			Postos aos seus todos! Digo... Todos aos seus postos!


			UNAMUNO


			Ramírez, a calar!


			MABEL


			Pero mamá, se aínda non soou o espertador... Non sei para que tanta présa...


			UNAMUNO


			Silencio! Todo o mundo en pé!


			Sae a comandante Cienfuegos dos seus apousentos. Leva un camisón inzado de medallas e o casco de combate.


			As xemelgas érguense con dificultade e cádranse.


			CIENFUEGOS


			O inimigo?


			UNAMUNO


			Peor, comandante: un desertor.


			Escuro.

